
ЭКОЖҮЙЕДЕГІ ТІЛ: ЭКОЛИНГВИСТИКА

Мақалада экологиялық ұстанымдар мен тілді және адамды байланыстыра зерттеудің қазіргі 
жай-күйі туралы айтылады, бағыттың теориялық негізі сипатталады. Экология бағытының 
өзекті мәселелерінің ғылыми айналымға тұрақтап, өзге бағыттарға ене бастауы – адамзаттың 
осы мәселелерді жердегі болашақ өмірдің алғышарты ретінде қарастыруы деп түсінеміз. 
Сондықтан тіл мен оның ортасы, әлемнің тілдік алуантүрлілігін сақтау мәселелері күн тәртібінен 
түсер емес. Жұмыста осы саладағы терминдер қолданысындағы алуантүрлілік талданып, 
әрқайсысы туралы іргелі зерттеулерден пікірлер келтіріледі. Тіл мен оның ортасының, тіл мен 
оның иесінің арасындағы байланыстарды зерттеудің, оны жүйелі әрекеттер кешені ретінде 
қарастырудың тілдің өміршеңдігіне әсері зерттеледі. Тіл жеке өмір сүре алмайды, десек те 
оған ортасының әсері қаншалықты деген сұрақ бұрыннан бар. Бірақ эколингвистика саласы 
ғылыми айналымда салыстырмалы түрде жаңа. Жалпы, тіл мен оның қоршаған ортасын зерттеу 
әртүрлі бағытта жүргізілуі мүмкін. Эколингвистикалық ойлар Э. Сепирдің этностың өмір сүру 
дағдысы мен ерекшелігі міндетті түрде тілде сақталады деген тұжырымының жалғасы ретінде 
дамыды. Тек осы байланысқа қатысты ыңғайлардың әртүрлі екенін байқадық. Сондықтан 
мақалада эколингвистиканың қалыптасу жолы мен әдіснамалық базасы, эколингвистика мен тіл 
экологиясының, лингвоэкологияның айырмашылығы талданады.

Түйін сөздер: тіл, экожүйе, тіл экологиясы, лингвоэкология, эколингвистика.

Language in the ecosystem: ecolinguistics

The article discusses the problem of studying the relationship between language, human and envi-
ronmental principles, describes the theoretical basis of the direction. Particular interest in environmental 
topical problems and the implementation of these studies in other branches of science, the fact that 
humanity considers these issues as a necessary condition for future life on Earth. Therefore, the themes 
of the language and its environment, the preservation of linguistic diversity do not lose their relevance. 
In this work, the authors analyze the variety of terms in this area, provide fundamental research on each 
of them. The influence of the analysis of the language and its environment, the connection between 
the language and the native speaker as a complex of systemic actions on the vitality of the language is 
investigated. The language is immersed in the environment and the question of the influence of the en-
vironment on the language has long been of interest to scientists. Eco-linguistic doctrines developed as a 
continuation of E. Sapir’s thought that all life experience and the peculiarity of an ethnos are stored in its 
language. But it should be borne in mind that ecolinguistics as a direction of science appeared relatively 
recently and there are various approaches to the study of language and its environment. Therefore, the 
article examines its path of formation as a branch of linguistics and methodological base, analyzes the 
differences between the terms ecolinguistics, ecology of language, linguoecology.

Язык в экосистеме: эколингвистика

В статье рассматривается проблема исследования связи между языком, человеком и 
экологическими принципами, описывается теоретическая основа направления. Особый интерес 
к экологическим актуальным проблемам и внедрение этих исследований другим отраслям науки, 
факт, что человечество рассматривает эти вопросы как необходимое условие для будущей 
жизни на Земле. Поэтому темы языка и его среды, сохранения языкового разнообразия не 

теряют актуальность. В работе авторы анализируют разнообразия терминов в этом направлений, 
приводят фундаментальные исследования по каждому из них. Исследуется влияние анализа 
языка и его среды, связи между языком и носителем как комплекса системных действий на 
витальность языка. Язык погружен в среду и вопрос влияния среды на язык давно интересует 
ученых. Эколингвистические учения развивались как продолжение мысли Э.  Сепира о 
том, что весь жизненный опыт и особенность этноса хранится в его языке. Но надо учесть, 
что эколингвистика как направление науки появилась сравнительно недавно и существуют 
разнообразные подходы исследования языка и его среды. Поэтому в статье рассматривается 
ее путь становления как отрасли лингвистики и методологическая база, анализируется отличия 
терминов эколингвистика, экология языка, лингвоэкология.

Ключевые слова: язык, экосистема, экология языка, лингвоэкология, эколингвистика.

Кіріспе

Жер бетіндегі заттар мен құбылыстар, ағза-
лар мен қоршаған орта, тірі ағзалардың класста-
ры мен топтары белгілі байланыста, бір-біріне 
әсер ету формасында өмір сүреді. Ерекше-
ленгенімен, жеке өмір сүретін тірі ағза да, өзге 
категория да жоқ. Сол секілді тіл де иесімен, 
оның менталдық категорияларымен, таным дық 
жүйелерімен, сол иесінің өмір сүретін ортасы-
мен, оның климаттық, географиялық, биоал-
уан түрлілік ерекшелігімен байланыста дами-
ды, өзгереді. Адамның дүниелік шындығы 
тілі арқылы қалыптасып, өмір сүреді, тіл оның 
өмір сүру ортасы ғана емес, бөлінбес бөлшегі. 
Тіл дене динамикасына еніп, әлеуметтік өзара 
әрекеттестіктегі бізді тірі ағза деп сипаттауға 
мүмкіндік беретін бағдарлық (когнитивтік) 
әрекет ретінде анықталады (Di Paolo E.A., Cuffari 
E.C., De Jaegher H., 2018). Сондықтан экожүйенің 
бөлшегі болып табылатын тіл мен адамның, 
қоршаған ортаның бірлігі, қарым-қатынасы, 
соның салдарынан тілдің өзгеру факторлары, 
жаңару, толығу немесе көнеру, жұтандану жол-
дары ғылыми айналымда қызығушылық туын-
датып келеді. Тірі ағзалар мен оларды қоршаған 
ортаның жиынтығын қамтитын күрделі, 
динамикалық жүйе ретінде анықталатын 
экожүйеге (britannica.com) енетін тіл мен оның 
иесінің қарым-қатынасы (қоршаған ортасы) ХХІ 
ғасырда «сәнге» айналған экологиялық ойлау 
жүйесін туындатты. Жаңа экологиялық ойлау 
– адамның экологиялық таза ортасын қалпына 
келтірген жағдайда ғана қауіпсіз өмір сүру 
және даму мүмкіндігі пайда болатындығы тура-
лы жалпыға ортақ түсінік (Яценко Н.Е., 1999). 
Адам қоршаған орта мен табиғаттың иесі емес, 
экологиялық ортаның қатысушысы, мүшесі 
ретінде қарастырыла бастады. Экологиялық 
білімнің аксиологиялық маңызы мен құндылығы 

қоршаған ортаның үйлесімде дамуына ғана 
емес, адамзаттың өмір сүруіне жағдай жасай-
тынын қоршаған ортаны қорғаумен айналы-
сатын ұйымдар, қорлар айтып келеді. Өйткені 
адамзат экологиялық-әлеуметтік дағдарысқа тап 
болды. Адами капиталдың көбеюі, жаһандық 
жылыну, экологиялық климаттың нашарла-
нуы, жаппай тұтынушылық нарықтың артуы 
салдарынан планетаның ахуалының өзгеруі 
зерттеулердің жаңа ыңғайларын қажет етті. 
Экологиялық мәселелердің қоғамдық өмірдің 
барлық саласына еніп, ғылыми «төңкеріс» жа-
сауы, «жасыл» экология ұрандары әлемдік си-
пат алды, қоғамның даму үрдісіне айналды. 
Мәселені реттеуде технологиялық құралдардың 
қауқарсыз екені, дүниені тану ұстанымдары 
мен әлеуметтік-қоғамдық құндылықтар мен 
дүниетанымды өзгерту қажеттілігі, экологиялық 
модернизациялау идеясын жүзеге асыру үшін 
экотұлға тәрбиелеу керектігі айқындалды. 
Ғылым салалары эко фактормен толықты, 
дизайнда эко стиль қалыптасты, архитекту-
ра эко материалдарға жүгінді және т.б. Сол 
себепті экологиялық негіздің лингвистикаға 
келуі заңдылық. Осы орайда, мақалада тіл мен 
ортасының байланысын зерттеумен айналы-
сатын ғылым саласының бүгінгі жай-күйі мен 
өткенін, терминологиялық жүйесін реттеуді 
және әдіснамалық негізін анықтауды, зерт-
теу жүргізу ыңғайларын топтастыруды мақсат 
етіп алдық. Экология түсінігінің лингвистикаға 
ену бағыттарын талдадық. Бұл өзекті тақырып. 
Өйткені эколингвистикалық зерттеулер тілдік 
саясатты дұрыс бағытта жүргізуге, тілдік жо-
спарлауды жүзеге асыруға мүмкіндік береді. 
Тілдік алуантүрлілік пен мемлекеттік тілдің 
позициясын бекіту жағдайында Қазақстан 
үшін дұрыс тілдік саясат ерекше маңызға ие, 
ол – ұлттық, мемлекеттік саясаттың ауқымды, 
күрделі әрі мағыналы бөлігі.

Зерттеудің материалы мен әдістері

Зерттеу теориялық міндеттерді алдына 
қойғандықтан, жұмыста ғылыми еңбектерге 
шолу жасап, ғылыми бағыттың негізін салған, 
даму жолын анықтайтын, қазіргі жай-күйін 
көрсететін ойлар мен тұжырымдарды келтірдік. 
Ғылыми кеңістіктегі ауқымды материалдың 
ішінен, біздің ойымызша, маңыздыларын 
іріктеп, топтастырдық. Талдау, салғастыру 
әдістерін қолдандық.

Тіл ұзақ уақыт аралығында құрылымдық 
ыңғайда зерттеліп келді. Бірақ тілдік форма-
лар мен элементтерді, құрылымдарды адамның 
психикалық жағдайынан, менталдық ерекшелік-
терінен, ағзасының жұмыс жасау формалары-
нан тыс қарастыруға болмайды. Құрылымдық 
лингвистика аясында тіл жеке элементтер-
ге жіктеліп, сол бірліктер бір-біріне қарсы 
қойылса, синхрония мен диахрониялық сипатқа, 
тіл мен сөйлеуге назар аударылса, эколингви-
стикада бірліктердің байланысы қарастырылып, 
олар бір-біріне қарсы қойылмайды, қарым-
қатынасқа түседі. Құрылымдық ыңғай аясында 
тілдің белгілі бірлігінің маңызы оның жүйедегі 
орнымен анықталады. Жүйе статикалық си-
патта, әр бірліктің өзгерісі жүйенің өзгерісіне 
әкеледі. Ал эколингвистика аясында тіл ашық, 
тірі, динамикалық құрылым. Аталмыш бағыт 
аясында бірліктердің жағдайы мен өзгеру 
ерекшелігі, өзара қарым-қатынасы емес, 
олардың өзгеруіне әкелетін үдерістер мен 
олардың өзара әрекеттестігі қарастырылады. 
Ал тіл экологиясы аясында белгілі аймақта 
орналасқан немесе жеке адамның, қоғамның 
санасындағы бәсекелестіктегі тілдердің өмір 
сүруі, қолданыс аясының тарылуы немесе 
кеңеюі зерттеледі. Эколингвистика тілді функ-
ционалды тұрғыдан зерттеген кезде «ақпарат 
алмасу құралы» ретінде ғана қарастырмайды, 
қоғамның бірлігін сақтау құралы ретіндегі 
тілдің рөліне, жеке жағдайлардағы қызметіне 
тоқталады. Қоғамда және қоғамдық топтардың 
бір тіл аясында тату өмір сүруіне жағдай жа-
сайды. Дегенмен, эколингвистиканың зерттеу 
шегарасының анықталмағаны мен әрізділігі 
зерттеу пәні мен нысанын өзге пәндермен 
тоғыстырды. Сол себепті ғылыми бағыттың 
өзіндік әдіснамасы қалыптаспады, мақсат-
міндеттері аясында өзге ғылыми бағыттардың 
әдіс-тәсілдерін пайдалана береді. Ол экология-
мен және лингвистикамен тоғысатын пәндердің 
әдістер болуы мүмкін. Эколингвистиканың 

пәнаралық сипаты соны қажет етеді. Адамның 
күрделі құрамдас бөліктерден (сөйлеудің мақсат-
міндеттері, интенция және стратегиялары, 
сөйлеудің алғышарты мен сыртқы факторлары, 
коммуникативтік орта, қатысушылармен бай-
ланысты фондық білім) тұратын сөйлеу әрекеті 
эколингвистикалық жұмыстарда қарастырылды, 
осылайша, дискурс зерттеу нысанына айнал-
ды. Тіл мен дискурс функционалды ыңғайда 
қарастырылды. Бұл эколингвистикаға зерт-
теу әдістерін прагматикалық лингвистикадан, 
когнитивтік лингвистикадан, әлеуметтік линг-
вистикадан алуға мүмкіндік берді. Әдістері 
мен нысандары бір болғанына қарамастан, 
эколингвистикалық зерттеулер жаһандық сипа-
тымен, практикалық әрекеттерді қажет ететін 
нәтижелерімен ерекшеленеді.

Эколингвистикалық бағыттағы теориялық 
еңбектерге шолу жасау барысында эколинг-
вистика, тіл экологиясы, лингвоэкология, 
экологиялық лингвистика, экологиялық ыңғай 
секілді жарыспалы терминдерден құралған 
өрістің бар екенін аңғардық, сәйкесінше, 
лингвоэкологиялық ойлар мен идеялар жеке 
теориялық бағыт ретінде қалыптаспады. Осы 
туралы Е. Хауген бағыттың атауының ерекше 
маңыздылығы жоқ, дегенмен, менің пікірімше, 
«тіл экологиясы» термині ауқымдырақ және 
оның аясында лингвистер, көп жағдайда, 
тілдер мен олардың иелері арасындағы байла-
ныстарды, қатынастарды түсіну мақсатында 
әлеуметтанушылармен жұмыс жасай алады 
(Haugen E., 1971, p. 21).

В. Фон Гумбольдтің тіл мен әлемнің 
өзара байланысына қатысты ілімінен ба-
стау алған эколингвистикалық зерттеулердің 
қатарында америкалық лингвист және антропо-
лог Э. Сепирдің идеялары мен тұжырымдары 
тұрғанын айтуға болады. 1912 ж. Э. Сепирдің 
«Тіл және орта» («Language and environment») 
мақаласы жарық көріп, ғалым сөзден, 
фонетикалық жүйеден, құрылымнан тыс тілді 
түсіндіріп, табиғат пен тіл арасындағы өзара 
байланысты негіздеді. Тек қоршаған орта мен 
тілдің байланысы әлеуметтік сипатқа ие, яғни 
тіл иесі арқылы жүзеге асатынын айтады. Мыса-
лы, қандай да бір этностың қоршаған ортасында 
белгілі жануар өмір сүретін болса, ол жануардың 
атауы сол халықтың тіліне өздігінен енбейді, ол 
үшін тіл иесінің сол жануарға қызығушылығы 
байқалып, білуі тиіс. Жалпы, белгілі тілдің 
сөздігін қарап-ақ сол тілдің иесінің өмір сүру 
дағдысы, қоршаған ортасы, климаты, жауын-

шашын көлемі туралы білуге болады деген ойды 
айтады (Sapir E., 1912). Ғылыми бағыттың пайда 
болуын А. Филл метафорамен байланыстыра-
ды. 1970 жылы Эйнар Хауген тіл мен қоршаған 
ортасы арасындағы байланыс туралы әңгімелеу 
барысында оны жануарлар мен өсімдіктердің 
белгілі түрлері мен қоршаған ортасының бай-
ланысымен салыстырды. 1990 жылы Майкл 
Халлидей тіл мен кластар, топтар арасындағы 
байланысты атап өтті. Осы екі баяндама эко-
лингвистиканы туындатып, оның екі бағытын 
қалыптастырды. Алғашқысына сай, экология 
метафоралық түсінікке ие болып, «қоршаған 
ортадағы тіл» ретінде, ал екіншісі бойын-
ша «экология биологиялық ұғым ретінде» 
қабылданып, экологиялық мәселелерді шешу 
барысындағы тілдің рөлі қарастырылады, 
лингвистикалық зерттеулер сол мәселелерді 
шешу жолдарын ұсынады (Fill A., 1998). 
Төрт онжылдық бойы эколингвистер линг-
вистер де туристер секілді өз аймақтарының 
экологиялық ерекшелігін ескермеген жағдайда 
дұрыс қызмет ала алмайтынын айтып келеді 
(Steffensen S., Alwin F., 2014). Эколингви-
стика тіл мен лингвистиканың экологиялық 
кризиске жұмылдырылуын қарастыратын 
сыни қолданбалды лингвистиканың саласы, 
бір уақытта объективті әрі тәуелді бола ала-
ды (Bang J. Chr., Døør J., 1993). Көп жағдайда 
табиғаттың емес, мәдениеттің бөлігі ретінде 
қарастырылатын тіл екі саланы байланы-
стырушы құрал. Ол өзінде көптеген табиғи 
ерекшеліктерді сақтап, бүгінге және болашаққа 
жеткізе алады. Сол себепті әртүрлі жаратылы-
стану ғылымдарының әдістерімен зерттелуі тиіс. 
Мысалы, акустикалық өлшеу, физиологиялық 
өзара байланыс және оның нейробиологиялық 
негізі. Кей қатынастар барысында қалыпты 
мәдени жетістіктерді көрсетеді, оны мәдениет 
пен гуманитарлық ғылымдардың дәстүрлі 
әдістерімен қарастыру қажет. Мысалы, оның 
тарихи өлшемі, интерпретация үшін ашықтығы, 
эстетикалық және поэтикалық әлеуеті (Finke, 
2008: 75). Тілдің табиғатындағы осындай 
күрделі, кереғар ұғымдар эколингвистика секілді 
гибридті бағыттардың қалыптасуындағы белгілі 
қиындықтарға әкелді.

Әдебиеттерге шолу

Сонымен, эколингвистикалық ойлар өткен 
ғасырларда айтылғанымен, бағыттың қалып-
тасу кезеңін ХХ ғасырдың 90 жылдарына 

жатқызамыз. Тіптен, бағыттың қалыптасу 
негізін көне философиялық ойлардан, Конфу-
ций дің сөз бен атауға қатысты ілімінен іздеуге 
болады. Бразилиялық ғалым Х.Х. до Коу-
то эколингвистиканың пән ретінде толық 
қалыптасқанын айтады (H.H. do Couto, 2014). 
Қалыптасқан бағыт болса, атау бірізділігінің 
болмауын қалай түсіндіруге болады? Бірақ 
жарыспалылық сипат ағылшын, испан тілді 
лингвистикада емес, орыс тілді ғалымдарда ба-
сым екенін байқадық. Ресей тіл біліміндегі таны-
мал эколингвистердің бірі А.П. Сковородников 
берген анықтамасында лингвоэкология немесе 
эколингвистика деп көрсетіп екеуін синоним 
ретінде сипаттайды. Анықтамасына жүгінсек, 
лингволингвистика немесе эколингвистика – 
зерттеу пәні тіл мен тілдік (сөйлеу) ортасының 
күйін, тіл мен сөйлеу мәдениетінің дамуына 
әсер ететін (жағымды және жағымсыз) фактор-
ларды зерттеу болып табылатын тіл білімінің 
саласы (бағыты). Ғалым лингвоэкологиядағы 
негізгі ұғым ретінде тілдік ортаны алады да 
оны тілге қатысты екі түрлі түсіндіреді: бір 
жағынан, тілдік жүйе мен қоғамдық-сөйлеу 
практикасының тіл дамуының белгілі тари-
хи кезіндегі күйі, ол қоғам мүшелерінің тілдік 
санасының (тілдік қалауының да) қалыптасуына 
әсер етеді. Екіншіден, тілдің жағдайына, даму 
бағыты мен қызмет ету сипатына әсер ететін 
экономикалық, саяси, идеологиялық, мәдени, 
әлеуметтік-психологиялық, этнопсихологиялық 
экстралингвистикалық факторлар мен 
шарттардың жиынтығы. А.П. Сквородниковтің 
пікіріне сай, лингвоэкология өз тұжырымдары 
мен нәтижелері арқылы мемлекеттік тілдік 
саясаттың негізіне айналуы тиіс (Сковородни-
ков А.П., 2014). Эколингвистканы тіл білімінің 
жеке саласы ретінде бөліп көрсету дұрыс емес, 
өйткені оның зерттеу пәні – тілдің спецификалық 
ерекшелігі емес, көп жағдайда классикалық 
лингвистикадан тыс жататын мәселелерді рет-
теу үшін тілдік үдерістерді жүйелі зерттеуге 
бағытталған әртүрлі лингвистикалық пәндердің 
әдістерінің жиынтығы (Иванова Е.В, 2012: 260).

Эколингвистикадағы өзара байланысты, 
бірақ бір-бірінен ерекшеленетін үш теориялық 
бағытты бөліп көрсетуге болады: үш бағыттың 
алғашқысы – «хаугендік дәстүр» тілді адамның 
ақыл-ойы, қоғам және қоршаған ортаның 
әрекеттестігіне негізделген кең экологияның 
бір бөлігі ретінде қарастырады. Осы дәстүрдің 
жалғасы ретінде тілге қатысты «экологияның» 
төрт типін бөліп көрсетейік. Біріншіден, көптілді 

тұлғаның миындағы немесе көптілді қоғамдағы 
символдық жүйелерді қамтитын символдық 
экологиядағы тіл; екіншіден, биологиялық және 
физикалық ортада қолданыс құралы ретінде тілді 
қолданатын табиғи экологиядағы тіл; үшіншіден, 
сөйлеушіні және сөйлеу қауымдастығын 
қалыптастыратын әлеуметтік мәдени эколо-
гияда, әлеуметтік мәдени мәнмәтіндерде өмір 
сүретін тіл; төртіншіден, биологиялық ағзалар 
арасындағы өзара байланысқа құрылатын 
когнитивтік экологиядағы тіл.

«Хаугендік дәстүр» секілді биолингвис-
ти калық дәстүр де әлемдегі көптілдік жүйені 
эко логиялық жүйе ретінде, ал тілдердің өлуін 
әлемдегі биоалуантүрліліктің азаюы ретінде 
қарастырып, «тіл және экология» термин-
дерін практикалық тұрғыдан түсіндіреді. 
Д. Нетл және С. Ромэйн «биолингвистикалық 
алуантүрлілік» терминін қолданысқа енгізіп, 
мәдениетаралық қарым-қатынас құралы 
ретінде ағылшын тілі қолданылатын жаһандану 
туындатқан гегемонистік әлемде аз ұлттардың 
тілдерін сақтап қалу маңыздылығы туралы ай-
тады. «Биолингвистикалық дәстүр» эколинг-
вистиканың ең маңызды бағыты әрі тілдік 
алуантүрлілік экологиялық метафорасы тілдік 
жоспарлау және антропологиялық лингвисти-
ка салаларындағы ғалымдар тарапынан жиі 
қолданылды. Дегенмен, аталмыш бағыттың көп 
сынға ұшырағанын да айта кету керек.

Үшінші «халлидейлік дәстүр» тілді пайдала-
ну мен экологиялық деградация арасындағы бай-
ланысты түсінуге негізделген. М. Халлидейдің 
пікіріне сай, адами тілдің антропоцентрлік 
табиғаты адамның экологиялық ұстанымдарға 
қайшы әрекеттеріне жауапты. Осы бағыттағы 
ғалымдар өз еңбектерін эколингвистика мен 
сыни дискурстың тоғысында жүргізуге бейім. 
Қазіргі медиа-ландшафтта тұтынушылық 
және материалдық өсімді ұсынатын дискурс 
басымдыққа ие, осы тұрғыдан келгенде эколинг-
вистика экологиялық сауаттылықты арттыруға 
құнды теориялық және әдіснамалық үлес қоса 
алады (LeVasseur T., 2014).

Көріп отырғанымыздай, эколингвистикалық 
бағыт аясында қарастырылатын мәселелер 
линг вистиканың өзге бағыттарының зерт-
теу нысандарымен сәйкес келеді, сол себепті 
эколи нгвистиканы жеке ғылыми бағыт емес, 
лингвистикалық зерттеулердің біріктіретін 
ыңғай ретінде қарастырған дұрыс.

Канадалық ғалым Сибо Чен эколингвис-
тикалық зерттеулерге контент-анализ жүргізу 

мақсатында Linguistics and Language Behavior 
Abstracts (LLBA), Communication & MassMedia 
Complete (CMMC) и Social Sciences Citation Index 
(SSCI) базаларына енетін индекстелетін жур-
налдарда 1991-2015 жылдар аралығында жарық 
көрген 76 мақалаға талдау жүргізген. Ғалым 
осы жылдар аралығында эколингвистикалық 
зерттеулердің диверсификацияға ұшырағанын 
және үстем тақырып ретінде «тілдік саясат пен 
жоспарлау» теориясының алынғанын айтады. 
Дегенмен, эколингвистика теориясын дискурс 
талдау, тілдерді оқыту мен меңгерту салаларын-
да пайдалану сипатын аңғаруға болады. Батыс 
елдеріндегі туризм саласындағы метафораларға 
этнографиялық талдау жүргізу, екінші тілді 
меңгеруге қатысты экологиялық көзқарасты тал-
дау және меңгерілетін тілдің әртүрлі әлеуметтік-
мәдени мәнмәтіндегі символдық құзіреті ту-
ралы зерттеулердің саны артты. Мақалаларды 
ғалым тақырып шегінде төмендегідей жіктейді. 
Тілді оқыту мен меңгерту – 6, теориялық және 
тарихи талдау – 15, тілдік саясат және жоспар-
лау – 34, тілдік қатынас (байланыс) – 10, дис-
курс талдау – 11. Ғалымның зерттеулердің 
әдістері бойынша алған нәтижелері бізді 
қы зық тырды: 76 мақаланың жартысы (38) 
әдебиет терге шолу және теориялық синтезге 
құрылған, этнографиялық деректерді талдау 
әдісін 17, саясатты талдауды 13, сапалық дис-
курс-талдауды 6 және сандық сауалнама мен 
тәжірибе әдісін 2 ғалым пайдаланған. Аталмыш 
нәтиже эколингвистиканың жеке сала ретінде 
толық қалыптаспағанын дәлелдейді. Өйткені 
осы салаға қызығушылық танытып жүрген 
ғалымдардың көбі әдеби және теориялық шолу 
жасау арқылы, бағыттың теориялық негізін 
қалаумен, әдіснамалық түпқазығын анықтаумен 
айналысып жүр.

Енді терминдердің жарыспалық сипаты-
на қатысты ойымызға оралайық. В.П. Ко-
ровуш киннің пікіріне сай, дереккөзі ретінде 
лингвистикалық фактілерді – тілдік таңбаларды 
алатын лингвистика саласын эколингвистика, 
ал тілдік таңбалардың қызметіне әсер ететін 
экологиялық фактілерге негізделетін экология 
саласын лингвоэкология терминімен атаған 
жөн. Сонымен қатар ғалым ғылымның қазіргі 
даму сатысында өзара синоним бола алмайтын 
екі терминді біріктіретін атаудың жоқ екенін 
және оны табудың қиын екенін айтады (Коро-
вушкин В.П., 2011). Бірақ қиын болу себебіне 
тоқталмайды. В.П. Коровушкиннің осы ойын 
негізге алып, А.А. Громорушкина қиын болу 

себебін эколингвистиканың әртүрлі салалары 
өкілдерінің ғылыми диалогтегі қиындықтарымен, 
екі терминнің де эколингвистиканың кешенді 
сипатын аша алмайтынымен, тек бір тарауын 
ерекшелеп көрсетуімен түсіндіреді [Громоруш-
кина А.А., 2018]. Ал А.П. Сковордников екеуіне 
ортақ терминнің болуы мүмкін емес дейді. 
Өйткені біреуі экология, екіншісі лингвистика 
аясында дамиды, сәйкесінше синоним ретінде 
қарастырылмайды, лингвоэкология пәнаралық 
гуманитарлық ғылым, оның зерттеу пәні – күрделі 
семиотикалық жүйе болып табылатын, тілге 
және оның иелерінің тілдік санасына жағымсыз 
немесе жағымды әсер ететін әлеуметтік, та-
рихи, саяси және өзге экстралингвистикалық 
факторларға тәуелді тілдің жағдайын, тілдің 
ортасын жағымсыз әсерлерден қорғау, оны 
жетілдіру мен байыту жолдары мен тәсілдерін 
экологиялық тұрғыдан қарастыру, ал эколинг-
вистика экологиялық ғылым тілінің мәселерін 
лингвистикалық тұрғыда қарастырады (Сково-
родников А.П., 2019). Соңғы пікірге қосыламыз, 
егер екеуі әртүрлі ғылым саласына тиесілі бол-
са, оларға ортақ атау мен бағыттың болмауы 
заңды әрі оған қажеттілік те жоқ. Дегенмен, 
А.П. Сковордниковтің екі терминді синоним 
ретінде де қарастырғанын жоғарыда айттық.

А. Филлдің еңбегінде экология мен линг-
вистика ғылымдарының тоғысындағы барлық 
зерттеулерге қатысты эколингвистика термині 
қолданылады. Ғалымның пікіріне сай, эко-
лингвистика тілді теориялық, эмпирикалық 
және әдіснамалық зерттеу мақсаттарын қам-
тып, келесі міндеттерді шешеді: 1) тілге қатыс-
ты қарама-қарсылық мәні жоқ теорияларды 
іздеу; 2) тілдік жүйелерді және мәтіндерді зерт-
теу; 3) экологиялық проблематикаға қатыс-
ты тілдік әмбебаптарды зерделеу; 4) сол әмбе-
бап тарды анықтау мақсатында жеке тілдерді 
(салғастырмалы) зерттеу; 5) балалар мен ере-
секшерді экологиялық ойлау жүйесіне бейім-
деудегі, яғни «экосауаттылықты» арттырудағы 
тілдің рөлін анықтау (Fill A., 1998).

Нәтижелері мен талқылануы

Эколингвистика бағытының дамуымен оның 
пәндік аясын анықтау мәселесі де ғалымдарды 
қызықтырды. Осы орайда, оны философиялық 
ойлардан іздеу дағдысы байқалады. Өйткені 
«философия эколингвистиканың зерттеу аясына 
тілді және оның сөйлеу формасын жетілдіруді, 
тілдік шығармашылықты зерделеу мен көп-

шілікке таратуды қосуды қажет етеді» және 
эколингвистиканың пәндік аясына «әлемнің 
ұлттық тілдік бейнесі мен ұлттық тілдік сана» 
енеді (Курашкина Н.А., 2016).

Эколингвистика пәндер тоғысында 
туындағанын атауынан-ақ көруге болады. 
Сондықтан эколингвистиканың өзге пәндермен 
байланысы туралы сөз қозғау қазіргі ғылымның 
даму бағытына сай артық деп ойлаймыз. 
Өйткені ғылым гибридті бағыттар мен сала-
лар туындатып, сол бағытта дамып жатыр. 
Дегенмен эколингвистиканың пәнаралық бай-
ланысын зерттеулерде сөз еткен ғалымдар 
жетерлік. Осы орайда В.П. Коровушкиннің 
бағыттар жіктемесін келтіру жеткілікті. Оның 
пікірі бойынша, лингвоэкология мемлекет пен 
қоғамның әлеуметтік-тілдік жағдайына сай 
және лингвоэкологиялық матрицаға енетін 
ғылыми бағыттардың мүмкіндіктеріне сай 
қалыптасады. Лингвоэкологиялық матрицаға 
енетін «донорлық» ғылымды төмендегідей 
топтастыруға болады:

- Лингвистикалық емес ғылым: эколо-
гия (биоэкология, әлеуметтік экология, мәде-
ниет экологиясы), антропология, этнология, 
мәдениеттану, мәдени антропология, әлеумет-
та ну, этнопсихология, тарих (халықтық және 
мемлекеттік), саяси.

- Лингвистикалық компоненті бар пән ара-
лық ғылым: лингвоантропология/антрополинг-
вистика, этнолингвистика, әлеуметтік лингви-
стика (тілдік саясат пен тілдік жоспарлау енеді), 
құқықтық лингвистика, лингвокриминология, 
психолингвистика, әлеуметтік психолингвис-
тика, лингвокогнитология, лингвоелтану, линг-
во мәдениеттану, сөйлеу мәдениеті теориясы, 
әлеуметтік лектология, әлеуметтік лексиког-
рафия.

- Лингвистика ғылым: тіл тарихы, тілдік 
қатынастар мен тілдік жылжу мәселелерін 
зерттейтін пәндер, билингвология; семанти-
ка; стилистика; лексикология; лексикография; 
жаргонология; арготоло-гия; коллоквиалисти-
ка, кәсіби және ұжымдық субътілдер мен жеке 
қолданыстар, субмәдениеттердің жүйесіне 
енетін стандартты емес лексиканы, фразеология 
мен паремиологияны, тіл деңгейлеріндегі тілдік 
нормадан ауытқуды зерттейтін пәндер (Коро-
вушкин В.П., 2011).

А. Филл тілдік экология саласында орын-
далған жұмыстарды екі бағытта жіктейді. 
Біріншіден, қоршаған орта дискурсын сыни 
талдау арқылы экологиялық мәселелерді зерт-

теуге бағытталған жұмыстар. Ғалымдар саяси, 
жарнамалық немесе экологиялық мазмұндағы 
мәтіндерді талдайды, экологиялық дискурсты 
талдау арқылы табиғатты жою мақсатын жасыру-
ды көздейтін манипуляторлық технологияларды 
немесе метафораларды анықтайды. Екіншіден, 
тілдегі экологиялық және экологиялық емес 
белгілерді анықтауға бағытталған тілдік жүйені 
сыни талдау. Осы деңгейде тілді сынаудың ба-
сында М. Халлидей тұр. Мысалы, ғалымның 
пікіріне сай, ағылшын тілі секілді орта 
еуропалық стандарттағы тілдердің грамматика-
сы өсу (growthism), сексуалды жіктеу (sexism), 
әлеуметтік немесе топтық жіктеу (classism) иде-
ологиясын қамтиды және табиғи ресурстардың 
шектеусіздігі мен адамның ерекше жағдайы 
(speciesism) тілдік жүйенің құрылымында бар. 
Ғалым әскери дискурсты бейбіт дискурсқа, 
қарызға алу (беру) дискурсын жинау дискурсы-
мен алмастыру секілді грамматикадан жоғары 
қабатпен жұмыс жасау қажеттілігін айтады 
грамматиканың ішкі қабатына еніп кеткен өсу 
және әлеуметтік топтау идеологияларын жою 
оңай емес, екі үдеріс қатар жүргізілуі керек деп 
есептейді.

Н.А. Курашкинаның пікірінше, эколинг-
вистика антропоцентризмнен қашып, «адам – 
табиғат» қатынасында үйлесім табу мақсатымен 
экоантропоцентристік дүниетанымға ұмтылып 
жүрген интегралды ғылыми парадигма (Кураш-
кина Н.А., 2016). Жалпы, эколингвистикалық 
бағытты лингвистикадағы жаңа ғылыми пара-
дигма ретінде анықтау шетелдік ғалымдардың 
еңбектерінде жиі кездеседі. Адамға бағытталған 
зерттеулер біртіндеп адам мен оның ортасы 
арасындағы байланыс негізіне ауысып жатыр. 
Ғылыми парадигманың ауысуы ғылыми зерттеу-
лер аясын кеңейтеді. Бірақ, расымен, эко ұғымы 
жаңа ғылыми парадигманы алып келді ме? Бұл 
өзге мақаланың тақырыбы деп ойлаймыз.

Эколингвистикадағы әртүрлі идеялар 
мен бағыттарды жүйелей келе оның зерттеу 
бағыттарын төмендегідей жіктеуге боламыз:

1) тіл мен оның ортасының арақатынасы, 
тіл иелерінің өмір сүру дағдылары мен ерекше-
ліктерінің тілдегі көрінісі;

2) әлемнің тілдің алуантүрлілігін сақтау 
шараларының кешені, оларды қолдану жолдары;

3) тіл құрылымындағы экологиялық прин-
циптерге сай немесе қайшы қолданыстарды 
іздеу;

4) экологиялық мәселелердің тілге, тілдің 
функцияларының экологиялық мәселелерді ше-

шуге әсері, экологиялық ахуалды жақсартуда 
тілдік элементтерді, дискурсты пайдалану;

5) адамзаттың экосауаттылығын арттыру.
Жалпы, эколингвистиканың зерттеу аясы 

нақты анықталмағанына қарамастан, осы 
бағыттағы зерттеулердің қажеттілігін келесі 
пікірмен дәлелдеуге болады «Бүтін ыңғайдың 
болғаны орынды, бірақ болмаған жағдайда бізге 
түсініксіз, бірақ қарастырылатын мәселелердің 
санын арттыра беру қажет» (Mühlhäusler, P., 
2019).

Қорытынды

Тіл мен экология жігіндегі зерттеулер а) 
әлемнің тілдік алуантүрлілігін сақтап, тіл эко-
логиясын табиғи қалпында кейінгі қалдыру 
және ә) қоршаған ортаның қиындықтары 
мен болашағын зерделеп, жер тұрғындарына 
жеткізудегі тілдің орны, б) әдеби тіл нормасын 
сақтау, нормаға сай келмейтін қолданыстар 
мен нұсқалардың тілде көрініс беруі және оның 
әсері тұрғысынан жүргізіледі. Адам бар жерде 
тіл бар, ал адамның қазіргі өмір сүру дағдысы 
мен әдеті (әдебі) экологиялық қиындықтардың 
көп екендігін көрсетіп отыр. Сол себепті адам 
– тіл – экология үштағаны жаңа зерттеулермен, 
бағыттармен толығып, ғылыми айналымда ұзақ 
сақталады. Эколингвистикалық зерттеулердің 
тұжырымдары мен нәтижелері ұлттық саясаттың 
бір бөлігі саналатын тілдік саясатты жүргізіп, 
тілдік жоспарлауды жүзеге асыру кезінде пайда-
лы. Қазақстан Республикасындағы тіл саясатын 
іске асырудың 2020 – 2025 жылдарға арналған 
мемлекеттік бағдарламасының мақсаты «қазақ 
тілінің мемлекеттік тіл ретіндегі толыққанды 
қызметін қамтамасыз ете отырып, латын графи-
калы әліпби негізінде қазақ тілін жаңғыртуға, 
тіл мәдениетін одан әрі арттыруға және тілдік 
капиталды дамытуға бағытталған үйлесімді 
тіл саясатын жүргізу» (Бағдарлама, 2019) 
деп анықталған. Мемлекеттік тіл қоғамның 
барлық саласына еніп, қолданыс аясын кеңейту 
үшін дайындалған аталмыш бағдарлама ел 
көлеміндегі тілдік қатынастарды реттеудің бір 
механизмі. Көпұлтты мемлекет ретінде көптілді 
қоғам екеніміз белгілі. Мемлекеттік тілдің 
қолданысын арттыра отырып, елдегі барлық 
тілдің өмір сүруіне жағдай жасау – тілдік балан-
сты сақтау. Ол тіл экологиясының негізгі міндеті. 
Республика көлеміндегі туристік жерлердің 
жұмысын дұрыс ұйымдастырып, келушілердің 
қызығушылықтарын арттыру үшін тілдің әсер ету 

функциясын пайдалана отырып, дұрыс этноту-
ризм дискурсын құру эколингвистика аясындағы 
зерттеулерді қажет етеді. Жалпы, технологиялық 
эволюция кезіндегі цифрландыруға қазақ тілі-
нің бейімділігін арт тырып, виртуалды қол да-
ныстағы үлесін пайымдау, ғаламтор тілінің 
әдеби тіл нормаларынан айырмашылығы мен 
ерекшелігін анықтау эколингвистикалық зерт-
теулер аясында жүргізіледі. ҚР Президенті 
Қ.К. Тоқаевтың «Қазақтың тілі – қазақтың 

жаны! Халқымыздың тарихы да, тағдыры да 
– тілінде. Мәдениеті мен әдебиеті де, ділі мен 
діні де – тілінде» (Қ.К. Тоқаевтың «Егемен 
Қазақстан» газетіне берген сұхбаты, 2019) деген 
ойы тіл мен ортасының байланысын толық ашып 
бере алады. Мақаланы ұранмен аяқтау орын-
сыз болса да Президенттің аталмыш ойын тіл 
мәселесін ұлттың өмір сүру формасына айнал-
дыру қажет тілігін жеткізу мақсатында келтіріп  
отырмыз.

